
Durga Charanasmaranam

દુર્ગાચરણસ્મરણમ્

ભાતુ ભવ્યા ભવાનીયં ભાવનાભાવિતા શુભા ।
ભવાઙ્ગસઙ્ગતો   યસ્યા ભૂતયો ભાન્તિ ભૂતલે ॥ ૧॥
ભાસ્વન્તી ભુવનાભિરામભરિતાભોગપ્રભાભાસુરા
ભૂત્યેકપ્રભુતામુપેત્ય ભુવને યા ભાસતે ભર્ગગા ।
ભૂયોઽમી ભુવનેશ્વરાઃ સુરગણા યત્પાદપાથોદ્ભવૈઃ
પૂર્ણૈઃ પૂતપરા ભવન્તિ ગલિતાઽજ્ઞાનાન્ધકારૈર્બુધાઃ ॥ ૨॥
વીણાવાદનતત્પરાઽર્થલહરીમુદ્વેલ્લયન્તી સતી
સા માતા જગતાં જયત્યતિશયજ્ઞાનપ્રદા ભારતી ।
યસ્યાઃ–પાદનખપ્રભામનુસરઁશ્ચન્દ્રોઽમ્બરે ચઞ્ચતે
રાગેણાપગતાદરો જલજનિઃ પુષ્પાઞ્જલિર્યાચતે ॥ ૩॥
આસ્તાં સમસ્તવરવસ્તુવિતાનવૃન્દે
માતુશ્ચરાચરનમસ્કૃતપાદરેણુઃ ।
સૈકા સુરાસુરવિવન્દિશિરોઽર્ચિતા   સ્યાદ્
ભર્ગોત્તમાઙ્ગમિલિતા  ભજતાં વિભૂત્યૈ ॥ ૪॥
ભાસ્વત્કરૈઃ સમુચિતં વિકચં કરોતિ
શમ્ભોર્વિલોચનગતેન   ચ સઙ્ગિતં  તત્ ।
પાદામ્બુજં વિકસિતં ન મૃષોક્તિરેષા
વૈધો વિધિર્ન વિબુધૈરપિ વાધનીયઃ ॥ ૫॥
ઉત્તમાઙ્ગસુભગા  સુરાપગા મૌલિલબ્ધશરણા દિવશ્ચ્ચુતા ।
સાહસૈકરસિકા શિવા હિ સા પદ્ગતાઽશ્રાયનતિર્નચાશ્રિતે ॥ ૬॥
સુધાન્ધઃપતિસ્તે સુધાસુન્દરં કિં
નમત્યઙ્ઘ્રિયુગ્મં  યતો ભાગ્યવાન્સઃ ।
ધરાયાં ધિયઃ સાધુતૈષાં ત્વદર્થે

ધરાયા ધવત્વં કિયત્તદ્યશોઽદઃ ॥ ૭॥
પાર્વતીપતિરયં વૃષધ્વજઃ કિં  શ્રુતેરપિ પતિર્ન ગીયતે ।
તેન કિં  સુરપતિપ્રપૂજિતઃ સેવ્યસેવકમતિર્ન ચિન્ત્યતે ॥ ૮॥
જટા સા ધુતા દેવનદ્યા જલેન
ન પૂતેતિ તેનાનતેનાપિ મૂર્ધ્ના ।
ઉમાપાદપદ્મપ્રસૂતૈઃ પરાગૈઃ
પ્રયુક્તઃ પ્રણામઃ શિવસ્યાઽસ્તુ ભૂત્યૈ ॥ ૯॥
નમામઃ પ્રયામઃ પદદ્વન્દ્વચન્દ્રં
ચમત્કારચઞ્ચચ્ચરિત્રં ચ શ‍ૃણ્મઃ ।
ભજામોર્ચયામઃ શ્રવઃ સૌમ્યવર્ણ-
મુમે ગૌરિ દુર્ગે શિવેઽમ્બે ભવાનિ ॥ ૧૦॥ (શિવેઽમ્બે - અમ્બ ઇ, ઈકારો લક્ષ્મીસ્તત્સમ્બુદ્ધૌ)

ઇતિ દુર્ગાચરણસ્મરણં સમ્પૂર્ણમ્ ।
રચયિતા - શ્રીગિરિજાદત્તપાઠકઃ કાવ્યતીર્થ આયુર્વેદાચાર્યઃ ।
પ્રધાનાધ્યાપકઃ શ્રીકાલિકેશ્વરાયુર્વેદવિદ્યાલયસ્ય । (સં. ૧૯૯૫, ઇ.સ.૧૯૩૮)

